
Botuesi --------

PARATHËNIE

Unë, që e kam shkruar këtë elegji, jam një shqiptar nga Tivari. Në kohën e asaj ngjarjeje, së cilës i kushtohet kjo elegji, unë isha diku rreth 7 vjeç, por atë që ndodhi, nuk munda ta harroj kurrë dhe nuk do të mund ta harroj gjer në varr. Elegjinë e kam hartuar për herë të parë në vitin 1968, por nuk e kam botuar dot. Mbas 39 vjetësh shpirtcfilitjeje, duke e mbajtur nëpër sirtarë dhe duke e lexuar dhe ripunuar shumë herë, para dhe pas çdo dërgimi nëpër redaksira, më në fund, mbase po arrij t’ua dorëzoj brezavet, si një shenjë që, ne shqiptarëvet të Tivarit, veç asaj që na dhemb shpirti për ata djem, njësoj si të afërmvet të tyre në Kosovë, na rëndon edhe barra se i kemi përditë para syvet ata vende ku na janë vrarë, në atë mot të zi, ata djem.

Jo më kot e kam nënquajtur edhe ILIADA NË VAZHDIM... Së pari, shpirti i Kombit tonë e di që mbi trupin tonë janë përsëritur Trojat pa mbarim... Disa të pakta i kanë këngët, por shumica ende nuk i kanë. Për ato që nuk i kanë këngët, detyra jonë e përjetshme është që t’i krijojmë, se, po të mos krijojmë vepra arti për Trojat që kanë kaluar,  i lëmë shtigjet hapur për të na  e shkatërruar jetën edhe Troja të tjera... Së dyti, e quajta ILIADA NË VAZHDIM, sepse thuhet që pikërisht vargjet e Iliadës kanë ndikuar që shpirti i grekëvet të vjetër sadokudo të fisnikërohet. Ata, thuhet, duke përjetuar atë vepër arti, kanë ndier njëfarë pendese pë mizoritë që paraardhësit e tyre kanë kryer në Trojë. Kështu që, më vonë, mbi temën e Trojës është krijuar në Greqinë e atëhershme një letërsi e tërë, shprehje, siç  thuhet, e një lloj autokritike. Në këtë mënyrë, unë do të dëshiroja që edhe ndër sllavët e ndër të gjithë fqinjët tanë, paraardhësit e të cilëvet kanë bërë të këtillë krime siç është ky i Tivarit, të fillojë një proces fisnikërimi, duke i njohur më thellë ato ngjarje dhe duke i dënuar edhe ata shkaktarët e të tilla gjakderdhjeve. Është koha që, jo vetëm sllavët, por të gjithë gjeneruesit e të këtilla plojave t’i rivlerësojë historiografia, ndërsa arti t’ua ofrojë shpirtravet njerëzorë për t’i përjetuar dhe, si pasojë e përjetimit, edhe për t’i parandaluar.

Historia na ka imponuar ne shqiptarëvet kujtime aq të rëndë, sa njeriut i mbushet mendja që vendi ynë duhet të ketë më shumë memoriale martirësh se sa ç’i ka dhënë natyra kodra e  brgje dhe se Kombi ynë ka nevojë për elegji sa edhe për këngë dasme. Madje, ndoshta do t’ish e nevojshme që, nëse duam ta mbajmë gjallë kujtesën tonë, muaji tetor të shpallet MUAJI I KONKURSEVET TE KUJTESES, ku, midis zhanrevet të tjerë, ta kenë vendin e vet edhe recitimet e elegjivet: Elegji për Prokuplen, elegji për Kurshumlinë, elegji për Paramithinë, elegji për Filatin, elegji për Nokshiqin, elegji për Zajazin, elegji për Reçakun, elegji për Prekazin...A po  e shihni se sa i madh duhej t’ishte numri i elegjivet shqiptare që do të duhej të konkuronin në këta muaj të vjeshtës, në mënyrë që Kombi ynë të shkojë drejt dimrave  sa më i përgatitur?!

Midis shumë titujve të tjerë, i pata vënë edhe titullin PRUSH VARRESH TE PAMBULUAR, sepse Tivari në të vërtetë, ashtu është: Një varr shqiptarësh, të vrarë në mënyrën më të përbindshme dhe i pambuluar. Mirëpo, m’u duk tepër i ashpër ky titull, sidomos për fëmijët që do ta lexojnë, dhe prandaj u përpoqa ta zbut disi dhe e quajta PRUSH PLAGESH TE PAMBYLLURA.     

                                                                                                                                          GJ.D.

                              Njëmijë dhimbje  i kemi ne shqiptarët, o  Botë!

                              Rrasat e malevet

                                                     pëlcasin e çahen!

                                                                 Thërrmohen shkëmbinjtë!

                              E unë tash

                                            veç njërën prej tyre po ta rrëfej...

                                                                        ( Në e rrëfefsha dot! )

                              Një nga ato që,

                                                 sa ç’ke derdhur ti 

                                                                     në lumenj e në dete

                                                                                             përrenj,

                              aq kanë derdhur nënat tona lot.
Edhe tash, pas 60 vjetësh,

po të kalosh në ato fusha, në ato brinja,

                                          në ato rrugica,

ke për të hasur në plima të mëdha me klithma.

Klithma të varura nëpër degët e kumbullavet

dhe në çdo degë që çel një lule: Mollë, ftua apo hide,
klithma të varura në zymtësinë e mjegullës,

që bie në mëngjes nëpër grunjëra,

klithma të thekshme midis dimrit dhe stuhisë !

Jehonat e atyre klithmave njerëzish të pambrojtur

u janë kacërruar qysh atëherë faqevet të shkëmbinjvet
dhe kanë mbetur ashtu varur,

për frikë e për tmerr të njerëzisë,

në shpatet e thepisur të Lisinit

dhe në mazgallat-humnera të Rumisë.

· Lisini dhe Rumia janë male sipër Tivarit.
I ndien fort Shqipëria
brenda në parzma

ato klithma !

Shqipërisë i dhembin prazmat fort prej tyre !

O, sa i dhembin parzmat!

Atë veç unë e di !

Unë,

që tash 60 vjet dua t’i rrëfej njerëzimit

atë tmerr të përjetuar në vegjëli

e fjalët më janë ngashëryer në grykë

e s’po di si t’ia filloj

e si të mbaroj s’po di.
Keq na i vranë e keq na i prenë,

në atë ditë prilli, therr të zi,

disa mijëra trima, disa mijëra djem…

             Dikush thotë 2000,

              dikush 4000 !

Brenda ditës na i kanë vrarë

E ne s’i kemi varrosur ende as sot !
…E ne ende s’i kemi qarë !

    Ende s’i kemi qarë dot, po them !

    A më dëgjon mirë, o Botë ?!

* Sipas autorit Azem  Ajdini, viktimat janë 3770.
Ne fëmijët (në ata vite të fëmijërisë),

duke mbushur e duke zbrazur gëzhoja me hi,

me atë hirin e ish-trarëvet e të ish-dyshemevet,

këndonim (fëmijërisht) këngë lirie.

Edhe krahinat këndonin këngë lirie,

edhe kombet, thonë, në ata vite,

murmuritnin këngë lirie.

Këngë lirie po thurte, si përherë, 

edhe Kosova jonë e djegur.

Po thurte kështu, Kosova jonë

                një ëndërr të vetën,

                një ëndërr të vjetër.
           O historia jonë ëndërrlumë !

           Ёndërrzeza histori !

Guxuam !.. Guxuam, pra, edhe këtë herë

                                  të ëndërrojmë !

Guxuam të ëndërrojmë, se tash e tutje

do të mund të merreshim me të tjera punë !

       Kullat tona, murenxira e shpresëbardhë,

                            guxuan të shpresojnë,
       që nuk do të kish më aq shumë

                    varreza njëzetvjeçarësh

   në këtë tokë…

              Aq shumë,

sa të detyrohemi t’i lëmë djerr

        gjysmat e aravet…

                        për varre !
Dhe plakat varën kusitë e mëdha

                   me ujë e miell mbi zjarre

             …për ata që zbritnin nga malet.

E plakat e mblodhën lugën e fundit të kajmakut,

e plakat e kruajtën fundin e qypit të tlyenit 

             …dhe ndezën zjarre te oxhaku.

Zbritnin djemtë nga malet me brohoritje !

    …Por zbritnin, duke na parë shtrembër,

edhe ata…të tjerët ! Shkie u themi ne !

A do ta gëzonim, vallë, ëndrrën këtej e tutje ?!
Njëfarë Zdravko e njëfarë Milenko

na vinin e na mbanin fjalime,

me një buzëqeshje teneqeje në buzë.

          Jemi shokë, thoshin,

          Jemi edhe vëllezër !

           Se  nasha borba
           ia ka përdredhur tash

           demit shovinist zverkun.

Ah, posi, posi !

Fshat më fshat prapë me flakë e urë ! 

A s’do t’u bëkemi dot  as tash e tej

                 të vetëvetes, o burrë?!

Nasha borba, lufta jonë.
Slloboda ! sokëllinin. Slloboda !

       Dhe: Za nashu borbu ! Za nashu borbu !

Na i mblodhën djemtë, na u vunë fshesën !

       Se s’keni dhënë za nashu borbu !

Se nasha borba… se nasha borba !

       Ç’të të them, or byrazer i vjetër !

Na quanin Ballë, na quanin Zog, na quanin korba !...

Slloboda, liri. Za nashu borbu, për luftën tonë.

Në sheshet përpara katundevet,
në ata mëngjese marsi ndaj të gdhirë,

grumbuj qeleshebardhësh !

                     Po i nisnin për dikund.

Rrugët e ndarjes së djemvet prej nusevet,

            prej motravet,

            prej nënavet… buzëngriravet,

        u shpështollën rreth oborrevet,

                   rrotull gjerdhevet,

                   rrotull kodravet

          dhe rrotull lamtumiravet…

             U kthefshi mirë ! - u thoshin nënat

  dhe i linin kanatet e krahërorëvet hapur.

             I linin hapur kapakët e zemravet.
                Zhivella slloboda !

                 Ushtarë !.. Ushtarë !..

                 “Sqaronin” sërbët.

         E nënat s’kishin kohë

                 as t’i puthnin faqet e djemvet.

              Mbi mollëza e gjer në buzët,

                           veç përrenj të njelmët !.. 

     Zhivella slloboda, rroftë liria.

Së paku të na kthehen gjallë !

Të mos na ndodhë ndonjë hata !

      Do të kthehen, o nëna,

            do të kthehen

                      … në zemrat tona !

Do të udhëtojmë bashkë 
        në vitet e ardhshëm

               krah për krah 

                  me ta !

                Vëllazërim – bashkim !

     Mos pyet më tej !.. Marsh !

           Paj, po e dimë, po e dimë.

    Por me vargjet e djemvet shqiptarë,

                             të kapur kraheqafë,

            do të mund të hiqje kudo e kurdo
       një valle shumë të madhe vëllazërimi !

        Një valle, që t’ua vësh malevet stoli !

    Një valle, që ta zbresësh në fusha e lugina !

Një valle, që ta dredhësh rretherrotull liqenevet

     Dhe të na i bjerë lodërtari lodrës së diellit,

    (Kur ai është majë kodrës duke perenduar.)

                              dhe të na mbushet gjithë bota me shkëlqim e me llamburi ! 
                  Vëllazërim i premtuar !

                   E marr si një kukull,

                   e rrotulloj në duar…

                    Si një shkrepëse,
                            e ndezur në erë !

                      Si një panoramë qyteti,
                          e parë në ëndërr !
Më mirë të mos i kishim lëshuar ,

           themi heraherë,

  pusitë që patëm zënë në qafa.
Po kush e dinte, lum baca ?!

        Më mirë plagët 

               me fasha akulli

     atje lart mbështjellë !

   Atje lart,

           si shkëmbinjtë,

  kokat me fasha bore lidhur…

A thua s’na kish dalë më mirë ?        
Kish shumë që dilnin e rrinin pranë trines

me sëpatë kryqëzuar përpara, me këmbët në baltë.

Kish shumë që zinin grykën e një shpelle

dhe, pasi t’u mbaroheshin fishekët,

vdisnin me betimin “S’bëhemi rob të shkievet !”

              Dhe vdisnin më këmbë.

Vdisnin duke mbështetur kokën në një shkëmb !

Vdisnin duke e lënë brymën t’u vinte qërpikë plagëvet
dhe duke e lënë akullin t’u rivinte

                            nofullavet… dhëmbë. 

       “Komandantët” Zdravko apo Milenko,

                         ndërkaq,

               me 3 rripa fishekësh,

           ecnin në ballë të karvanit.

(Karvani në kanionet e Kukësit qe futur tash.)

         Reparti sërb i “shoqëruesvet”

                         mbi mushka,

                                            anash,

                    ne nëpër baltë,
                                  zdruq-zdraq.
        Kërkonin disiplinë !

S’na linin asgjë të kërkojmë !

Ju s’dashki luftë me Gjermaninë ?!

        Ec përpara !

             Kolonë ! Eshalon !

      Medet për ne !..

Ul kryet e bëj si të thonë !

Sërbët vazhdonin të ecnin,

            nëpër tokën e Shqipërisë,

                          mbi mushkat e tyre të mëdha,

ne, në gurët që shkelnim, linim nga një copë lëkurë.

                 S’na linin të themi asgjë.

                 Hiqnin ndonjë nesh mënjanë

                 dhe ai s’kthehej kurrë më.
     Dëgjonim një breshëri ose një të shtënë

                     që nxirte pushka.

…Një të shtënë që ngrihej duke përplasur krahët

                      midis humneravet,

                             kërcënuese !

                            Ja përgjigjja !

            S’të linin të thuash një fjalë ! Të hiqnin !

                     Rrëqetheshin shkëmbinjtë !

Nata valëvitte kindat e pelerines së vet të zezë nëpër  terr

           dhe pyjet i mbytte një zhaurimë e rëndë.

                   Të hiqnin, or vëlla, të hiqnin !

        As supet s’i rrudhje dot në shenjë dyshimi.

                         Të “mënjanonin” !

              Na kishin mbledhur derë për derë,

                     me shtëpi e me mëhallë

              dhe po na “shetitnin” nëpër Atdhe… 
                         Ah, kuku për ne !

Uleshe për të lidhur gjalmin

            dhe të hiqnin “në emër të disiplines” !

Kërkoje për të pirë ujë në përrua

             dhe të hiqnin “për thyerje disipline” !

   Ktheje kokën për të parë një yll që shkrihej
                dhe të hiqnin  !..

   Nuk kish të drejtë as të fiktë të të binte,

                 se të hiqnin ! 
       U dridheshin këmishat në trup edhe ahevet

     dhe copëra akulli binin me tërsëllimë përtokë !

Dhe “Keqkuptime!” “Ç’ne! Jemi vëllezër! Jemi shokë!”
              Ishin net të ftohta e të gjata shumë !

                            Kur pushonte era, binte borë,

                    kur pushonte bora, binte shi…

              Mot shumë i keq !

                                 Breshëri plumbash,

                                                   roja, spiunë !..
                    Erdhëm edhe në Shkodër…
                                              Këtu, në të gjitha stinët, në të gjithë motet,
                                                                              edhe fëmija i djepit,
                                              ka ditur ku i dhemb e ç’i dhemb Kosovës.
       …Sot, na sheh habitshëm dhe ngre supet mileti.

                        …Kaluam edhe Bunën.

                         I lamë fushat me brymë…

                   Ja edhe deti !

                                    Ja…

                                    Edhe ai,

                             TIVARI !

                       Varri ynë !   
         Sa larg na paskeshin prurë !

Dhe mund të ktheheshe po asaj rruge

        nëpër gjurmët e gjakut tonë !

    Lulet e pjeshkëvet, që sipër xhadesë,

    donin të buzëqeshnin.

    Dardhët donin të hidhnin petale të bardhë

    mbi supet tanë.

Ishim të gëzuar që e pamë,

                         së paku njëherë…

                                          detin. 

-Pa të ulemi pakëz këmbëzbathur pranë detit ! – Thamë.
       S’e denim që mu aty na e kishin ngritur pusinë !

                                                         Mu aty pranë!

Këmbët na ishin bërë mish i gjallë, nga rruga ! 

Menduam:

            Le të na përthahen cazë, me kripë të njelmët !

                                         Këmbët plot flluska !

Detin, ne kosovarët s’e kishim parë ndonjëherë.

                Ne syqiell, edhe ai faqeqiell,

     me ngiasë, pikërisht për këtë “coincidence”,
   na paskëshin ndaluar të mëdhenjtë e Botës
                                   të shiheshim bashkë !

Zeusat e Moskës, Berlinit, Londrës !..

                   Prej hallit, për inat, për qejf…

          Na e kishin ndaluar ! 

                ( Oh ! Çfarë thashë !)

Pa qitma një stërkalë deti,
t’i laj pakëz këto duar !

Hidhmë pak nga ky det !

Thonë se është deti ynë !

…Ta njomim pakëz buzën !
T’i freskojmë pakëz qepallën, synë !

            Si the ?! Nga deti ynë ?!.
Por s’arritëm të vëmë as 3 pikat

                          në fund të ngazëllimit për detin,

                kur ia dhanë bataretë !
       Shokë !

       O sa zhgënjyese kjo fjalë !

Kjo fjalë ndonjëherë ta nxika jetën !

A mund ta thërrasësh mitralozin shok,

 kur ai është duke numëruar plumbat,

           i kthyer nga ti me tytë ?!

Me tyta të këthyera nga turmat e shqiptarëvet,

             mitralozat e sërbëvet,

                            dhe të sërbndërshalëvet, 

             po villnin vrer e blozë mbi ne

      dhe po na rrëzonin ! (Kosovë, vishu në zi !) 
Ngado që të ktheheshe, të njëjtin “shok” shikoje:

                            “Shokun” mitraloz.

            Ai zgërdhihej, gjoksin duke ta çarë
    me të qeshurën e tij,

                                   vetëtimë të verdhë !
Fjala shok na kushtoi tepër shtrenjtë ne kosovarëvet.

Aq shtrenjtë, sa për një gjysmë shekulli,

      vazhdonin të na tallnin ende rrugëvet:

            “Shok !” (Përpara kinemavet.)

            “Shok !” (Tek shisnim kikirikë.)

            “Shok !” (Kur na shihnin me sharrë krahëvet.)

    “Shok !.. Shok more !”

(Kur nga mërgimi i postonim një letër shtëpisë.)

“Shok !” (Gjithnjë me përqeshje.)

“Shok !” (Gjithnjë me cinizëm.) 

Ruhuni, shokë !  Ruhu, lum miku !

                Mos ia atriboni kujtdo këtë emër !

As mos e pranoni nga gjithkush !

            Ёshtë fjala që do përdorur me shumë kujdes.

E kanë persekutuar fjalën shok si mos më keq !

                Janë qesëndisur me të (Me ne.), 

                                       si me një kloun cirku,

kudo që shihnin një qeleshe,

                              anembanë ish-RFSJ-së !

Nga të qeshurat e përflakura të mitralozëvet,

        të fshehur prapa gurëvet e midis shkurrevet,

rreth një sheshi dhe rrëzë një karakatine trekatëshe,
        grumbulli i stërmadh i shqiptarëvet

u dallgëzua si një faqe oqeani në tërbim shtërngate.
I ngjau sakaq ai shesh një fushe me grurë,

            që digjet nën flakët,

                           të nxitura prej një stërere !

I ngjau pak më vonë ai shesh një stërpirgu me dru,

         ku flakëroheshin pa pikë njerëzie,
                 një mbi një,

                                 jetët e djemvet !

         Dhe i ngjau,

         më në fund,

         ajo ndërtesë-karakatinë

         një anijeje pseudosolidariteti,

                          të shpartalluar

                 midis shkëmbinjvet të nënujshëm

të befasisë së pabesë !

                   Tollovi e pështjellim !

S’ke kohë as emrin t’ia mësosh asaj që po ndodh.

           Ngatërrohen ata që vijnë rrotull,

                                midis rrethimit, 

                                                       me ata që bien.

S’e merr vesh a je duke u rrëzuar nga plumbat,

                                    apo nga zhgënjimi.

             Aspak diell !
                Ngado që të kthehesh,

                                vetëm tyta !

    Flasin aq shpejt,

              sa as t’u kthesh çfarëdo përgjigjeje s’të lënë.

S’të lënë as t’u kthesh sytë !

       S’të mbetet gjë tjetër, veç të vish vërdallë,

duke shkelur mbi trupat e shokëvet !

…Duke t’u ngatërruar zorrët e shokëvet të fëmijërisë,

               vajmedetshëm, nëpër këmbë.

          Vaj medet !

Po si, pra ? A të vdesim kështu

                            gojëmbyllur e duarbosh ?!

T’u ngjajmë delevet, 

               që s’bëzajnë fare as para therjes ?! 

Të na dalë fryma, duke mos pasur ku të shtrihemi,

              pasi të na kenë bërë krejt shoshë ?!

         Të platitemi, 

duke zënë psherëtimat e bashkëlagjasvet nën vete ?!

   Këta vorbuj shpirtgërryes psherëtimash ?!

Apo të kërrusemi si duajt e thekrës,

që i zënë në mes të arës furtuna dhe shirat ?!

Shokë !

Tani po e dallokemi më mirë fjalën shok !

Shokë të varrit të përbashkët, katakomb !
Këta që po korren,

                  prej “shokësh” që po i korrin !

Prapë e njëjata thirrje, natyrisht, e kotë.

E paemërtueshmja pamje 

              tashmë e ka përmbytur oborrin.

Të bërit shoshë rrëzohan

dhe formojnë pirgje rënkimesh të mëdhenj.

            Pirgje gjymtyrëthyerish oborri plot.              

Ёshtë vështirë t’i mundësh me zë njeriu
     krakavitjet e hekuravet të skuqur,
Ndërkohë, rrëketë e gjakut,
                     s’janë më rrëke, por përrenj.

             Dikush sa fillon “Shoo…”
                 dhe shembet në pluhur.

              Dikush sapo nis “Burr…”

                 dhe shuhet burri.

              Dikush sapo hap gojën “Djem…”

                 dhe e djeg plumbi !

Tradhtia ! Pikërisht në çastin

kur jam duke sajuar, në mend’t e mia,

një mendim të bukur për të ardhmen !

A do ta mësojmë dot ndonjëherë

nga nga na vjen tradhtia ?!

                 S’kishe si t’i bëje ballë

     asaj tradhtie aq të tinzët e aq jonjerëzore,

             veçse me parzmat, të zhveshur !

     S’kishe ç’të merrje gjë tjetër në dorë,

          veç ndonjë nga ato gjysmëporositë,

               të lëna aty mbi truall pezull !

            Të rrëmbeje një grahmë të tillë,

   një copë dërrasë nga skela e një jete të thyer,

         dhe të suleshe nga të të hanin sytë !
         Po na përsëritej e zymta përvëlomë:

          Manastiri i tetëqindetridhjetës !

Në atë kohë në njerin nga skajet tanë lindorë,

   tash në skajin perendomor të Shqipërisë !

O Kombi im parzmëçjerrë e gjymtyrëdjegur !

  A kështu, në varganë qindvjeçarë zezërishë

    do t’i shoqërokëshe të gjithë shekujt ?!
U sajuan aty për aty disa mure gjoksesh

dhe iu vunë folevet të mitralozëvet përballë,

duke kënduar një këngë të vendlidjes,

një oratorium mortor tipik shqiptar !

Arritën të kapen fytafyt 

me trajektoret e plumbavet të nxehtë.

Arritën t’i ftohnin plumbat,
t’ua ndalnin rrugën jetëpërmbysëse

me trup të vet,

për t’u dhënë kohë që të ecnin më tej shokëvet.

Ndonjë pozicion edhe u kap,

por të pabesët janë cinikë edhe dinakë:

Ata kishin vënë prapa çdo mitralozi

një tjetër mitraloz dhe një tjetër prapë. 
S’kishe ç’të bëje fare !

Armët automatike ta mbushnin krahërorin me kokrra metalesh,

nuk të mbetej aspak vend për frymë në mushkëri.

           Dhe mushkëritë të dilnin copa-copa,

           për t’ua lëshuar vendin kokrravet gri.

Të ishte krahërori, të thuash, një kosh a shportë rrushi,

që, kur të të mbushej me plumba, 

ta ngarkoje në shpinë dhe të vazhdoje rrugën !

         (Rrugën e luftëravet, që s’paskeshin të mbaruar !)

          Por krahërori ishte i lidhur me jetën ngushtë !

Kur mbushej me plumba deri afër grykës,
ai të hiqte poshtë edhe ty,

duke lënë në ajër vetëm dëshirën…

         Dëshirën për të pasur së paku një shkop për t’u mbajtur…

         Dhe rrëzoheshe edhe ti mbi morinë e rënkimevet.
U grinë kështu ata që ishin në oborr jashtë.
U grinë ata të katit të parë, në ndërtesë.
U grinë edhe ata të të dytit kat…
             E Bota ?.. Oh ! Botëzeza !

             Kushedi me ç’merrej në atë çast !
Gjaku vazhdonte të rridhte poshtë kufomavet
dhe poshtë të të plagosurvet.

Përposh pozicionevet të rrethuesvet

mitralierëvet u ishin lagur në gjak këmbët.

Ndodhi, pra, kështu,

Që Tivari me emër të mirë, 

                                   i Balshajvet e i Buzukut,

                         ( O ditë e kobevet !),

po i përngjante një pafajsie

                              që shfytyrohet

                                                 dhe shembet. 
Qe, edhe civilët ! (Mos qoftë thënë shqiptarë !
Jo shqiptarë !)

          Kanë rendur, me shkumë nëpër mjekrra, 

                     dhe edhe ata po na vrasin !

Zënë pusi, etshëm për të bërë “heroizma”,

                                në kthesat e rrugëvet…

O Zot, a kanë fëmijë të tyret këta banorë,

                                që ditësh të tjera 

          duhet të duken krejt normalë ?!
     A kanë familje ?!

Flaka që vetëtin prej syvet tanë të kotzhgënjyer,
s’ua kalon dot flakëvet

                       që u vetëtin atyre prej pushkëvet.
Kush ka një pushkë,

                    e nxjerr prej kashtet dhe qet mbi ne.

O njeri ! 

               E dimë që prej nesh, kështu të paarmë,

                                                          nuk ke frikë.

As prej Zotit ! 

Se prej Tij shpeshherë s’patën frikë

                                               as ata që e besuan.

Po frikë prej vetes, o njeri, a nuk ke ?!

Ata e kanë lënë moralin 
    diku nëpër skajet me myk të shtëpizavet të tyre

                                 …dhe e kanë harruar. 

S’ka kohë askush t’u drejtohet

                  as historisë, as filozofisë, 

                                                 për çka po ngjet.

Thonë se s’ka popuj të këqinj n botë.

Edhe ne duam ashtu të jetë.

Po këta çfarë janë e çfarë nuk janë?!

S’kemi kohë as të pyesim:

                       “A thua janë të këtillë përherë,

          njerëz vrasës,

edhe kur bëjnë mure, edhe kur ngasin qetë ?”
Erdhën tani edhe mjekët e sanitarët.

                  Të betuarit e Hipokratit !

Ata mbajnë në brez secili nga një pistoletë

        dhe çdo dyshe,
                         siç e do mjekësia,

                                             nga një barelë.

I vënë me ngut nga 2 të sakatuar

                                         sipër njeri-tjetrit,
                 ndërsa gjaku poshtë barelës del.
Ata që nuk kanë më zë për të bërtitur,

                            i vënë stivë në karroceri.

Nëse ndonjeri lëshon qofë edhe ndopak zë,

“humanitari”, në çast, nxjerr pistoletën 
                                              …dhe e vret.
Shovinisti sylëbyrur,

                              mbi një tra aty afër urës,

              vendoste ftohtas shollin e këpucës

dhe merrte

              më nge 

                      në shenjë

              ndonjë shqiptar të plagosur,

                                                ndanë udhës.

E shqiptari zemërthyer

s’kish si t’ia kthente 

sylëbyrurit goditjen, 

madje as me gur.

Shqiptari ish i plagosur në trup edhe në shpirt,

shqiptari rrëzohej, flokët duke shkulur. 
Shqiptarë,

                     me shtëllunga zhgënjimi në gjokse,

                     me gulçet e keqardhjes,

që s’ta lënë frymën të të zbresë poshtë fytit,

                     me “Ah, bre burrë !”,

                     me dëshirën 

për t’ia thënë një fjalë stërnipit,

                     me një mori plagësh të palidhura

e më keq se kurrë zënë ngushtë…

Shqiptarë,

             që,

               si nëpër ujëvara,

                                      u rridhte gjaku

                                      nga një plagë në tjetrën,

qëlloheshin, sip ë t’u argëtuar,
                                  në të kthyer të rrugicavet,

 nëpër fushë !.. 

I ngrinin duke i kapur mllefshpërthyeshëm

                                     për flokësh e për këmbësh

    dhe i hidhnin me ca kamionë nga shkëmbi e në det.

Një pjesë tjetër i dogjën në një humnerë të thellë,

                                    midis shkëmbinjsh të frikshëm.

O frona të Olimpit gjyqengeshëm !

                 Na keni rezervuar prova të vështira vërtet !

A ia kemi bërë borxh njerëzimit 

                                   salikime kaq të përbindshëm ?
Ishin djem buzënjomë, 

                                  ishin njerëz fare të thjeshtë !

Me ditë e me javë

      kundërmimi i mishit dhe i eshtravet të shkrumbuara,
                  mbi Tivar Nalt, mbi Tombë e mbi Bartull, 

                                               ndenjën pezull.

Ndërsa deti s’pushonte së nxjerri në zall tufa qeleshesh,

             që herë i largonte dallga tutje,

                           herë përvajshëm preknin bregun.
Edhe sot, pas 60 vjetësh,
                  kur të kalosh në ato fusha,

                                 në ato rrugë e rrugica,

ke për të hasur në tufa e plima të mëdha me klithma.

   Jehonat e atyre klithmave njerëzish të pambrojtur

u janë kacërruar qysh atëherë faqevet të skërkavet

                e kanë mbetur ashtu varur,

          për alarm e për tmerr të njerëzisë,
       në ato kreshta e në ato brinja të Lisinit

    dhe në ato mazgalla e vidhima të Rumisë !

           Ishte ditë e rëndë për ty, Tivar !

    Qytetet e tjerë, për këtë plojë e mynxyrë,
                                   nuk kishin asnjë lajm.

Duhej ta mbaje vetëm gjithë dhimbjen !

            Ndaç qaj, ndaç ulurij !
Do të duhej t’i dërgoje derë për derë

                            gjithë Shqipërisë

                      nga një letër me shirit të zi !

Por ti, për më se gjysmë shekulli,

           kobërisht e mbajte gjithë zinë në gji.

          Nuk të erdhi askush për kryeshëndoshë !
     Gazetat as një gjysmë rreshti për ty nuk shkruan !
E ti vetëm!.. Me ato pamje gjymtyrësh të përgjakura e të ngrira !

           Me ata trupa djemsh cope-copë të copëtuar !

                                        Vetëm ! Me ata sy si të gjallë…

që u kishin ngecur majë qërpikëvet

                                                   …lamtumirat !

 Me fletët e kreshpëruara të ullishtës,

                                         vajtoje apo lëngoje ?!

..As të drejtën për t’i varrosur s’e kishe ! 

                                 As për t’i varrosur ! 

As të drejtën për t’ua kënduar një këngë !

                     Kurrqysh !

T’i vranë bijtë e trojevet veriorë mu në gjirin tënd

      dhe t’i pushkatuan bashkë me ta,

                     edhe vajin, edhe ligjërimin e përmortshëm !

Edhe zemrën ta çanë më dysh ! 
                 Në Kosovë

      gdhiheshin skaj vatravet

                                    gjunjëmbledhurat gra.

    Mëngjesevet zjarret nuk u ndizeshin,

se hiri lagej lotësh.

                       (Hi që kurrë s’u tha !)

     Në Kosovë

era lozte nëpër qiell

                               me fije flokësh të vajzavet.

            Në Kosovë, 

   në atë stinë të eklipsit të diellit tonë,
                 skaj portavet,

errnin jetën kërpudha nusesh, kërpudha nënash,

  me kokërrza kripe nën qepalla.

E unë kam 60 vjet 

           që përpiqem t’ia rrëfej njerëzimit

                                atë tmerr të përjetuar në vegjëli.

Por fjalët më janë ngashëryer keq në grykë

e s’dita si t’ia filloj, 

                                as si të mbaroj s’po di.

Tiranë - Klos - Durrës,                                             Gj. D.

1968 - 2005.
CIP katalogimi ------------------

Kopertina
Në vitin 2004, në moshën 66-vjeçare, Gjokë Dabaj ka botuar librin e tij të parë, me titull “Shestani”.

“Shestani” është një vepër e madhe, shumëdisiplinore filologjike, botim mjaft luksoz, i formatit të madh, në 2 vëllime dhe me gjithsej afër 1400 faqe. Nëpër organet e shtypit, në ceremoni përurimi e gjetkë, ky libër është cilësuar me superlativa, si: “Krestomaci” (Prof.Dr. Mahir Hoti), “Libër enciklopedik” (Prof.Dr. Agron Xhangolli dhe Dr. Nail Draga), “Me këtë libër ti i ke ngritur një monument vendlindjes – një lapidar të pavdekshëm” (Prof.Dr. Agim Vinca), “Vepra është monumentale, qi ndoshta ka me u kuptue randësia e saj vetëm mas disa vjetve” (+ Mons. Pjetër  Perkolić). 
Ёshtë vërtet një rast tepër i rrallë, në mos i jashtzakonshëm, që një krijues t’i paraqitet publikut për herë të parë në një moshë kaq të thyer, dhe jo dosido, por me një vepër madhore. Vallë, cilët kanë qenë shkaqet e vonesës?! Të shpresojmë që këta do të zbulohen në të ardhmen !

Ndërkaq, ndërsa te libri “Shestani”, këtë autor sapo e njohëm si një studiues, këtë herë po kemi rastin ta njohim edhe si poet. Ç’do t’i thotë lexuesit ky krijues, tashmë 67 vjeç, me vargun e tij poetik? Siç shihet edhe te parathënia, poema “Në vargun e dhimbjevet” ka ndenjur 37 vjet pa u botuar. Edhe ky është një rast i rrallë, i cili, me siguri, do ta ketë një histori, në mos tragjike, të paktën tepër të trishtueshme.
Po shënojmë këtu edhe të rrallën e fundit: Autori po na thotë që kjo poemë është pjesë e një kolane, të quajtur prej tij përsiatje, me titull të përbashkët “Prush nga vatra jonë”, e cila, deri më sot, përmban rrafsh 1100 me të këtillë krijime, ca më të dobët, ca si kjo e ca më të mirë.

S’na mbetet tjetër, veçse të urojmë që kjo krijimtari të bjerë në dorën e lexuesvet pa u vonuar kaq shumë.

